
 

Politik Avansman ak Gradyasyon (Remiz Diplòm) 
nan Lekòl Leta Vil Nouyòk yo pou Elèv k ap 

Aprann Anglè yo (ELL) 

An jeneral, ELL yo dwe reponn ak menm kondisyon parapò ak lòt elèv yo pou yo avanse nan pwochen 
ane lekòl la oubyen pou gradye (resevwa diplòm yo a). 

Ki egzijans ki genyen pou ELL yo ka avanse nan lekòl segondè (high school) ?  

Pou valide ane lekòl la chak ane, ou dwe resevwa 8 kredi nan 9yèm ane, yon total 20 kredi anvan fen 10yèm ane 
a (omwen 4 nan anglè oubyen kou NEL ak 4 nan syans sosyal), ak yon total 30 kredi anvan fen 11yèm ane a.  

Sa k rive si m pa avanse nan pwochen ane a ? 

Si w pa jwenn kredi ou bezwen pou w avanse nan pwochen ane lekòl la, ou pral resevwa yon lèt nan men 
lekòl ou a nan mwa jen. Ou pral bezwen asiste lekòl vakans dete a epi valide kou ki nesesè yo pou w ka 
ratrape kredi sa yo. Gen kèk lekòl ki gen pwogram aprè lekòl oubyen lòt pwogram ki rele pwogram 
« rekiperasyon kredi ». Mande lekòl ou ki kalite pwogram rekiperasyon kredi yo pwopoze.  

Konbyen kredi m bezwen pou m gradye ? 

Ou bezwen 44 kredi an total pou w gradye. Pami kredi sa yo, ou dwe genyen :  

• 8 kredi anglè / ENL 

• 8 kredi syans sosyal 

• 6 kredi matematik 

• 6 kredi lasyans 

• 4 kredi edikasyon fizik 

• 2 kredi lang etranje 

• 2 kredi boza 

• 1 kredi lasante 

• 7 kredi elektif 

Èske m ka resevwa kredi pou yo kou m asiste nan yon peyi etranje ? 

Wi. Direktè lekòl la pral revize relvè de not ou epi li pral ba w kredi ki baze sou yon evalyasyon lè yo 
konpare kou sa a ak nòm ki tabli selon Eta Nouyòk la.  

Si m enskri nan yon lekòl nan Vil Nouyòk la pou lapremye fwa nan lekòl segondè 
(high school), èske m ka gradye si m gen mwens pase 44 kredi ? 

Non. Kèlkeswa lè ou antre nan sistèm lekòl leta Vil Nouyòk la, ou bezwen pran 44 kredi kanmèm pou 
w gradye. Ou ka pran kèk nan kredi sa yo nan kou lekòl segondè ou te fin fè anvan w te enskri nan yon 
lekòl nan Vil Nouyòk.  



Èske m bezwen reyisi nenpòt egzamen pou m ka gradye ak yon diplòm lekòl 
segondè ? 

Ou dwe reyisi (yon nòt omwen 65 sou 100) 5 egzamen Regents Eta Nouyòk oubyen 4 egzamen 
Regents ak yon lòt egzamen oubyen tit ki founi pa Eta Nouyòk. Si w enskri nan yon lekòl leta nan 
Nouyòk anvan 11yèm ane, ou dwe reyisi egzamen Regents sa yo : 

• Egzamen lang anglè a (Anglè) 

• Yon egzamen istwa (mondyal oswa istwa 
Etazini) 

• Yon egzamen matematik (aljèb 1, aljèb 2 
oswa jewometri) 

• Yon egzamen lasyans (anviwònman vivan 
(byoloji), chimi, fizik oswa syans lavi ak latè a)  

• Yon lòt egzamen ki apwouve, tankou yon 
egzamen Karyè ak Edikasyon Teknik (CTE), 
yon egzamen Plasman Avanse (AP), yon 
egzamen Lang Mondyal Konpreyansif, oswa 
yon Tit pou Devlòpman Karyè ak Etid 
Okipasyonèl (CDOS) 

Ou kapab fè yon apèl pou de (2) egzamen si w fè mwayèn 60, 61, 62, 63 oubyen 64 pou w reyisi l toujou si 
w reponn ak kèk egzijans byen detèmine. Gade Fich enfòmasyon sou apèl nou an pou plis enfòmasyon. 

Kisa m dwe fè si m te enskri pou lapremye fwa nan yon lekòl leta nan Vil Nouyòk 
la nan 11yèm ane ? 

Si w te enskri nan yon lekòl Nouyòk pou lapremye fwa lè w te nan 11yèm ane, ou dwe reyisi 4 egzamen 
Regents nan matyè anglè, matematik, istwa Etazini ak lasyans. Direktè lekòl la gen dwa egzonere elèv ELL ki 
apèn rive nan peyi a pou yo pa oblije pase egzamen Istwa Mondyal la.  

Kisa m dwe fè si m te enskri pou lapremye fwa nan yon lekòl leta nan Vil Nouyòk 
la nan 12yèm ane ? 

Si w te enskri nan yon lekòl Nouyòk pou lapremye fwa lè w te nan 12yèm ane, ou dwe reyisi 3 egzamen 
Regents nan matyè anglè, matematik ak istwa Etazini. Direktè lekòl la gen dwa egzonere elèv ELL ki apèn 
rive nan peyi a pou yo pa oblije pase egzamen lasyans ak egzamen Istwa Mondyal yo.  

Èske ELL yo oblije pase egzamen Regents anglè a ?  

Wi. Tout ELL dwe pase egzamen Regents anglè a pou yo gradye. ELL ki enskri lekòl Ozetazini pou 
lapremye fwa nan 9yèm ane oubyen aprè sa a, yo kapab fè yon apèl konsènan egzamen Regents 
Anglè a epi toujou gradye ak yon mwayèn ant 55 ak 59. Pou fè yon apèl konsènan yon egzamen, ou 
dwe : 

• Pase egzamen an omwen de (2) fwa 

• Resevwa èd akademik pou matyè anglè a. 

• Pase kou lang anglè w yo.  

• Resevwa yon rekòmandasyon nan men pwofesè anglè ou oubyen responsab depatman anglè a. 

Elèv ki fè yon apèl konsènan egzamen Regents anglè a kapab fè yon apèl pou yon lòt egzamen tou ak yon 
mwayèn 60, 61, 62, 63 oswa 64. 

Èske m ka pase egzamen Regents yo nan lang mwen prefere a ? 

Sa depann. Egzamen istwa Etazini, istwa mondyal, aljèb 1, anviwònman vivan (byoloji) ak syans lavi yo 
disponib nan lang arab, bengali, chinwa, kreyòl ayisyen, koreyen, ris ak panyòl. Si egzamen an pa disponib 
nan lang ou prefere a, ouka mande yo tradwi egzamen an aloral pou w. Ou ka ekri repons pou kesyon ouvè 
yo nan lang pa w lè yo ba w egzamen an nan lang ou prefere a. Sepandan, ou dwe li tout kesyon ki sou 
egzamen Regents Anglè a ann anglè, epi ou dwe reponn tout kesyon yo ann anglè tou.  

https://advocatesforchildren.org/resource/appeal-options-for-regents-exams/


Ki lòt amènajman ELL yo ka resevwa pou egzamen Regents yo ? 

Elèv ELL yo ka resevwa amènajman sa yo : 

• Tan anplis, pafwa « 1,5 fwa dire nòmal la » 

• Pran egzamen Regents yo nan yon lokal apa poukont ou oubyen nan yon ti gwoup 

• Pou egzamen Regents anglè a, ou gen dwa tande odyo yo 3 fwa olye de 2 fwa 

• Itilize diksyonè ak glosè bileng, sòf pou egzamen Regents anglè a 

Èske amènajman sa yo aplike pou elèv ki pa klasifye kòm ELL ankò ? 

Ou ka resevwa yon amènajman pou egzamen Regents yo pandan 2 zan aprè w fin pase NYSESLAT la 
(Egzamen Anlè kòm Dezyèm Lang nan Eta Nouyòk), ki se egzamen anglè tout ELL yo pran chak prentan. Si 
w pa idantifye kòm ELl ankò, ou pa kalifye pou fè apèl konsènan egzamen Regents anglè a jan sa a esplike pi 
wo a.  

Ou gen plis kesyon ? 
Tanpri rele Liy Dirèk Edikasyon Jill Chaifetz la 
Lendi pou jedi • 10zè nan maten pou 4è nan apremidi 

1-866-427-6033 (san frè) 

Fich enfòmasyon sa a pa dwe konsidere kòm konsèy legal ofisyèl. Fich enfòmasyon sa a gen kòm objektif pou rezime politik 
oubyen lwa ki egziste yo, san nou pa bay pwendevi AFC a. Si w gen yon pwoblèm jiridik, tanpri kontakte yon avoka oswa 

yon defansè. 

